
1.  Arfer Academaidd Da 
 
1.1 Mae astudiaethau llwyddiannus yn y brifysgol yn dibynnu ar ddatblygu arddull 

academaidd ac arfer da ymhob math o waith i’w asesu. Seilir y mwyafrif o asesiadau ar 

draethodau, adroddiadau, arholiadau a mathau eraill o waith ysgrifenedig. Mae cyfran 

sylweddol o asesu hefyd yn digwydd trwy waith llafar mewn cyflwyniadau, seminarau a 

gweithgareddau llafar eraill. Yn aml, caiff gweithgareddau o’r fath eu hategu gan 

ddogfennau ysgrifenedig aml-gyfrwng, megis sleidiau PowerPoint. Mae’n hanfodol 

gwneud yn sicr bod eich holl ddogfennau ysgrifenedig a’ch cyflwyniadau llafar yn dod 

fewn i ganllawiau arfer academaidd da, nid yn unig i basio’r aseiniadau ond hefyd er 

mwyn datblygu lefelau rhagoriaeth mewn gwaith academaidd. 

 

1.2 Gyda chynllunio a rheoli amser y mae arfer academaidd da yn dechrau. Mae’n hanfodol 

creu amserlen waith i’r holl aseiniadau sydd gennych i’w cyflwyno ymhob modiwl ac 

ymhob semester. Os yw’r gwaith yn cael ei adael i grynhoi mae nifer o drafferthion yn 

codi’n anorfod, am ei f od yn peri i fyfyrwyr frysio i gwblhau mwy nag un aseiniad mewn 

cyfnod byr, ac anghofio neu osgoi nodweddion hanfodol cyfeirnodi ac arddull. Rhaid 

caniatáu, ymhell cyn y dyddiadau cau, ar gyfer golygu, ailddrafftio a chwblhau pob darn 

o waith i’w asesu. Mae hefyd yn angenrheidiol gwneud yn sicr bod digon o adolygu a 

pharatoi’n cael ei wneud cyn eich arholiadau a’r aseiniadau mwy achlysurol, megis 

cyflwyniadau llafar a pherfformiadau eraill.   

 

1.3 Dylid nodi hefyd bod amrywiaeth yr aseiniadau a’r fformatau (e.e. traethawd, 

adroddiad, cyflwyniad, dogfennau gwe) wedi cynyddu’n sylweddol ers rhai blynyddoedd. 

Mae hyn wedi digwydd ochr yn ochr ag ehangiad y Rhyngrwyd a thechnolegau digidol 

ac, yn enwedig, y galw mae hyn yn ei roi ar yr angen i fyfyrwyr ddatblygu sgiliau 

cyfathrebu proffesiynol. Byddwch o bosib yn eich cael eich hun yn gweithio mewn sawl 

math o fformatau yn eich aseiniadau, a phob un angen ei ddehongliad penodol ei hun o 

arfer da mewn cyd-destun academaidd. 

 

1.4 Yn aml, mae adroddiadau, dogfennau gwe, tudalennau cyfryngau cymdeithasol a phob 

math o ddeunyddiau cyhoeddusrwydd neu ymgysylltu cyhoeddus y bydd myfyrwyr 

angen eu hysgrifennu, yn dilyn canllawiau proffesiynol a osodir y tu allan i academia, lle 

nad yw bob amser yn cael ei ystyried yn hanfodol i roi sylw manwl i gyfeirnodi ar gyfer 

lledaenu’r wybodaeth. Mewn prifysgol serch hynny, rhaid i’r mathau hyn o ddogfennau 

gael eu hystyried yn ddogfennau croesiadol neu hybrid sy’n efelychu arddull proffesiynol 

neu arddull a thuedd gymdeithasol, ond sydd hefyd angen eu cyfeirnodi’n drwyadl. Mae 

angen cyfeirnodi digonol ar gyflwyniadau llafar hefyd, ynghyd ag unrhyw ddogfennau 

atodol, ac mae’r mathau hyn o asesiadau’n cael eu cofnodi fwyfwy fel dogfennau aml-

gyfrwng cyfun trwy gyfrwng technolegau recordio darlithoedd.   

 

1.5 Mae arfer academaidd da yn rhoi ystyriaeth i ystod eang o sgiliau a doniau ac mae angen 

lleoli neu gysylltu’r gwaith a wnewch chi o fewn i feysydd academaidd sydd eisoes yn 

bodoli. Mae gwaith myfyriwr yn cefnogi ac yn cael ei gefnogi gan gymunedau 

academaidd a phroffesiynol ehangach, ac i ymgysylltu â hyn mae angen cydnabod pob 

ffynhonnell sydd â pherthynas â’ch gwaith chi. Yn gyffredinol, mae hyn yn cynnwys trefn 

o gydnabod deunydd y cyfeiriwyd ato sy’n ategu ymddangosiad safbwynt unigol neu 

safbwynt grŵp ar fater a nodir. I wneud hyn, mae’n rhaid bod yn fanwl wrth gydnabod y 

defnydd a wneir o ffynonellau - manylder sydd nid yn unig yn nodi pa adnoddau a 

ddefnyddiwyd, ond sydd hefyd yn creu rhwydwaith ar gyfer astudiaeth pellach ac yn 

ffurfio rhan hanfodol o arferion da mewn darllen, astudio ac ymchwil.    

 

1.6 O ran cwrteisi cyffredinol a dogn o barch y naill at y llall, mae pob myfyriwr, academydd 

a gweithiwr proffesiynol yn rhannu’r cyfrifoldeb am nodi ffynonellau eu gwaith. Ar yr un 

pryd, mae hyn hefyd yn nodi ac yn tynnu sylw at agweddau gwreiddiol gwaith unigolyn 

neu dîm. Heb wahaniaethu digon rhwng y ffynonellau a gydnabyddir a’r dadleuon, y 

damcaniaethau, yr arferion a’r argymhellion annibynnol, gallai’r agweddau gwreiddiol o 

bosib ddiflannu i’r cefndir. Mae cyfeirnodi da hefyd yn gweithredu yn sail ar gyfer 

gwybod syniadau, ffynonellau, dewisiadau a chamau gweithredu mewn bywyd 

proffesiynol ac academaidd, a hyn yn y pen draw yw’r rheswm cychwynnol am ddewis 

astudio mewn prifysgol. 

 

1.7 Cyfeirnodi ac arddull academaidd  

 

1.7.1 Gellir edrych ar Brifysgol Aberystwyth fel casgliad o gymunedau academaidd a 

phroffesiynol gwahanol, pob un â’i arbenigedd ei hun, sy’n cysylltu’n uniongyrchol â 

chyd-destun ehangach addysg uwch yn y Deyrnas Gyfunol, ac hefyd â’r cyd-destun 

byd-eang. Mae pob un o'r adrannau a’r athrofeydd academaidd yn gweithio gydag 

ystod o arferion a dulliau academaidd, a fydd yn amrywio ledled y brifysgol. Mae pob 

adran, serch hynny, yn rhannu’r arfer cyffredin o gyfeirnodi, hyd yn oed os yw’r 

dulliau’n gwahaniaethu.   

 

1.7.2 Wrth gyfeirnodi, mae arfer da yn dechrau gyda nodi ystod yr adnoddau y gellir eu 

hargymell mewn, neu gysylltu â, modiwl penodol. Mae’r rhain yn cynnwys prif 

ffynonellau cyfeiriadol sy’n rhan o’r rhestr ddarllen ac sy’n cael eu hystyried yn 

ddeunydd darllen hanfodol. Gall hefyd gynnwys ffynonellau cyfeiriadol eilaidd y gellir 

eu canfod yn annibynnol trwy rwydwaith gyfeiriadol y prif ffynonellau neu trwy 

ddefnydd ychwanegol o lyfrgelloedd ac adnoddau ar-lein.  

 

1.7.3 Mae’n hanfodol penderfynu pa ffynonellau cyfeirnodi sy’n addas i gyfeirio atynt a’u 

hadolygu mewn aseiniad, ac yn hyn o beth mae angen bod yn ddethol iawn gydag 

ystod eang y ffynonellau sydd ar gael. Y rhyngrwyd bellach yw’r adnodd byd-eang ar 

gyfer chwilio a chanfod ffynonellau uniongyrchol o wybodaeth, a gall hyn fodloni’r 

chwiliad cyntaf am ddiffiniadau a disgrifiadau hirach. Mae angen edrych yn ofalus 

iawn ar adnoddau sydd ar y we, er mwyn canfod awduraeth a gwreiddioldeb ac i 

weld a yw’r wybodaeth wedi’i seilio ar ddeunydd academaidd y cyfeirir ato. Nid yw’n 

ddigon cyfeirio at wefannau gwybodaeth neu fasnachol gan fod pob gwybodaeth 

academaidd a phroffesiynol yn rhan o rwydwaith ehangach sy’n seiliedig i ddechrau 

ar waith ysgolheigaidd wedi ei gyhoeddi. Gellir tynnu enghreifftiau llai o arferion 

gwaith o ffynonellau ar-lein, ond mae’r rhain yn dangos neu’n darlunio egwyddorion 

allweddol sydd wedi eu cymryd o’r gwaith proffesiynol neu academaidd a 

gyhoeddwyd mewn maes academaidd penodol. 

 

1.8 Cyfeiriadau, dyfyniadau, aralleirio, cyfeirnodi a llyfryddiaethau neu restr o gyfeiriadau 

 

Mae nifer o nodweddion yn diffinio arddull academaidd ac mae’r rhain yn cynnwys 

ffurfioldeb iaith, defnydd o dermau arbenigol a chyfres o nodweddion arddull a elwir yn 

gyffredin yn sgiliau cyfeirnodi. Gall fod yn reit heriol ar y dechrau i ddeall y 

gwahaniaethau rhwng cyfeiriadau, dyfyniadau, aralleirio, cyfeirnodi a llyfryddiaethau 

neu restr o gyfeiriadau, gan fod rhai o’r termau hyn yn gyfnewidiadwy. Ceir nifer o 

ganllawiau gwahanol ynglŷn ag arddull, megis Harvard, APA, MLA, MHRA ac eraill. Mae 

gan bob adran yn y brifysgol ei gofynion ei hun am y dull i’w ddefnyddio, a bydd yn 

nodi’r rhain mewn llawlyfrau adrannol a ddylai fod ar gael ar y we neu ar Blackboard. 

Bydd trefn wahanol i bob canllaw, ond byddant i gyd yn rhannu nodweddion cyffredin 

arfer academaidd da. Mae’n hanfodol dilyn y canllawiau a osodir gan yr adran ac os yw 

myfyriwr yn astudio modiwlau mewn adrannau gwahanol, efallai y bydd angen iddo/iddi 

ddefnyddio dau neu fwy o ganllawiau arddull gwahanol. Ystyriwch y pwyntiau canlynol 

yng nghyswllt y canllawiau arddull a argymhellir gan eich adran er mwyn gweld sut y 

dylai pob nodwedd cael ei defnyddio o fewn i ystod cyflawn yr aseiniadau y byddwch yn 

gweithio arnynt.   

 

1.8.1 Cyfeiriadau 

 

Mae cyfeiriadau yn cynnwys enw awdur neu grŵp o awduron, mynegiant adroddol 

(e.e. yn ôl X…, mae Y yn dadlau fod…), blwyddyn cyhoeddi’r ffynhonnell a lle y gellir ei 

gael, rhif y dudalen neu dudalennau lle mae’r wybodaeth y cyfeirir ati wedi ei lleoli. 

Mae’n cysylltu’n uniongyrchol ag adolygiad yng ngeiriau’r myfyriwr ei hun (aralleirio: 

gweler 1.8.3) neu at ailadrodd yn union eiriau gwreiddiol yr awdur (dyfyniad: gweler 

1.8.2). Y ddau brif fath o gyfeiriadau yw’r rhai ymgorfforol, lle mae enw’r awdur i 

weld yn y frawddeg, a’r rhai an-ymgorfforol, lle rhoddir enw’r awdur mewn 

cromfachau neu mewn troednodyn neu ôl-nodyn. Rhaid rhoi cyfrif am bob un o’r 

cyfeiriadau yn y llyfryddiaethau neu’r rhestr gyfeiriadau (gweler 1.8.5).    

 

1.8.2 Dyfyniadau  

 

Ailadrodd yn union ac uniongyrchol waith yr awdur y cyfeirir ato yw dyfyniad. Rhaid 

cynnwys dyfyniad mewn “dyfynodau” a rhaid iddo ymddangos gyda chyfeiriad at yr 

union eiriau hynny. Os yw’r dyfyniad ei hun yn cynnwys is-ddyfyniadau neu 

gyfeiriadau pellach at awduron eraill, mae angen creu cadwyn o gyfeiriadau (gweler 

1.8.4) yn y llyfryddiaeth neu’r rhestr gyfeiriadau (gweler 1.8.5). 

 

Nid oes canllawiau union ynglŷn â pha mor hir y caiff dyfyniad fod, ond mae arfer da 

yn awgrymu y dylai dyfyniad sy’n llai na dwy linell gael ei gynnwys o fewn i strwythur 

y paragraff. Rhaid ei osod mewn dyfynodau a rhaid iddo fod â chyfeiriad ymgorfforol 

neu an-ymgorfforol ar ei gyfer. Mae dyfyniadau tair llinell neu fwy (i uchafswm 

cyffredinol o pump i saith llinell) fel arfer yn cael eu gosod mewn bloc testun 

annibynnol lle mae llinell o ofod rhwng y paragraffau blaenorol a chanlynol yn cael ei 

roi. Bydd cyfeiriad yn cael ei gynnwys at bob dyfyniad. Rhaid dehongli pob dyfyniad 

yng nghyswllt y drafodaeth feirniadol sy’n datblygu yn yr aseiniad.  

 

1.8.3 Aralleirio  

 

Addasu neu ailysgrifennu syniadau awdur arall yn eich geiriau eich hun yw aralleirio. 

Mae aralleirio yn sgil hanfodol mewn ysgrifennu academaidd, am ei fod yn eich 

galluogi i grynhoi’r hyn y mae awdur cyhoeddedig wedi’i ysgrifennu ar yr un pryd â’i 

gysylltu â’r ddadl a’r dadansoddiad beirniadol yr ydych yn eu datblygu eich hun. Mae 

aralleirio da yn sgil heriol ac mae angen ymarfer i gadw o fewn i’r ffin denau sydd 

rhwng cynrychioli syniadau awdur arall yn eich dadl a chrynhoi’n ffyddlon yr hyn a 

ddywedwyd gan yr awdur arall. Yn yr un modd â dyfyniadau, rhaid i syniadau a 

aralleiriwyd gysylltu â’ch dadl neu’ch safbwynt datblygol eich hun. Rhaid cyfeirnodi 

pob syniad a aralleiriwyd.  

 

Wrth aralleirio mae’n hanfodol gwahaniaethu rhwng gwybodaeth gyffredinol a rennir 

am y mater dan sylw a mynegiant personol a dehongliad yr awdur gwreiddiol. Rhaid 

cadw at y geiriau allweddol (e.e. daear, rhyngrwyd, polisi gweinyddol cyhoeddus), oni 

bai eich bod yn ceisio diffinio a dehongli yn benodol). Yn achos mynegiant personol, 

mae angen bod yn ofalus gan fod awduron yn ychwanegu eu llais beirniadol eu 

hunain at eu dadleuon. Mae gormod o ailadrodd o fynegiant personol yn peri i 

destun edrych yn debyg iawn i’r ffynonellau gwreiddiol y cyfeirir atynt, hyd yn oed os 

yw’r rhan fwyaf o’r geiriau wedi eu newid.  

 

1.8.4 Cyfeiriadau  

 

Un cofnod unigol mewn llyfryddiaeth neu restr cyfeiriadau yw cyfeiriad. Mae’r rhain 

i’w gweld ar ddiwedd traethawd, papur academaidd neu lyfr academaidd. Weithiau 

mae cyhoeddwyr yn eu hepgor a gallant hefyd fod ar goll mewn adroddiadau 

proffesiynol ac adroddiadau yn y cyfryngau. Maent yn hanfodol yn unrhyw waith 

academaidd. Mewn gwahanol ganllawiau rhoddir trefn wahanol ar ddulliau 

cyfeirnodi, ond yn fras mae pob cyfeiriadaeth yn cynnwys:  

 Enw’r awdur unigol neu enwau aml-awduron, gan gynnwys eu llythrennau 

blaen neu enwau cyntaf  

 Nodyn yn dweud ai’r awdur yw’r unig awdur neu olygydd  

 Teitl ac is-deitl y gwaith  

 Rhifyn, os yw ar ôl yr ail rifyn neu ddilynol  

 Lleoliad y cyhoeddwr  

 Enw’r cyhoeddwr  

 Yn achos erthyglau cyfnodolion, cynhwysir enw’r papur, enw’r cyfnodolyn, y 

gyfrol, y rhifyn, a rhifau tudalennau. 

 Yn achos penodau mewn gwerslyfrau a olygir, cynhwysir cyfeiriad llawn i’r 

bennod, gan ychwanegu ym mha gasgliad golygiedig y mae’n ymddangos. 

 Ar gyfer gwefannau, rhaid nodi ei fod yn ffynhonnell ar-lein a nodi’r dyddiad 

y’i gwelwyd, a rhaid cynnwys y gwe-gyfeiriad yn lle manylion y cyhoeddwr. 

 

Gellir cynnwys ystod eang o ffynonellau mewn llyfryddiaeth a dylai canllawiau arddull 

nodi dulliau penodol ar gyfer ysgrifennu cyfeiriadau. Os na ellir dod o hyd i unrhyw 

ran o’r wybodaeth, yn enwedig yn achos gwefannau, rhaid holi a yw hyn y math iawn 

o ffynhonnell ar gyfer eich aseiniad.  

 

1.8.5 Llyfryddiaethau neu restr cyfeiriadau  

 

Yn ngwir ystyr y geiriau hyn mae llyfryddiaeth yn rhestr o’r holl weithiau yr ydych 

wedi troi atynt wrth ymchwilio, cynllunio ac ysgrifennu neu sgriptio aseiniad 

academaidd. Mae rhestr o gyfeiriadau, ar y llaw arall, yn rhestr o’r holl weithiau y 

cyfeirir atynt yn yr aseiniad. Mae’r geiriau wedi datblygu’n rhai cyfnewidiadwy mewn 

sawl cyd-destun academaidd ac yn y rhan fwyaf o aseiniadau does dim ond angen 

nodi’r gweithiau y cyfeirir atynt. 

 

Mae angen rhybudd yn y fan hon serch hynny, oherwydd dylid cyfeirio at unrhyw 

syniadau sydd wedi deillio neu wedi datblygu ar ôl darllen ffynonellau cyhoeddedig 

eraill, neu y gellir eu cymharu â ffynonellau cyhoeddedig eraill, er mwyn osgoi 

unrhyw amheuaeth eich bod yn defnyddio syniadau heb eu cydnabod. Y mae’n arfer 

da i gyfeirio at ddatblygiad syniadau o’r fath yn eich gwaith er mwyn dangos sut y 

mae eich safbwynt gwreiddiol wedi esblygu yng nghyswllt y gweithiau hyn. 

 

Bydd y llyfryddiaeth neu’r rhestr cyfeiriadau unwaith eto yn cael ei hysgrifennu yn ôl 

y canllaw arddull y bydd eich adran yn ei defnyddio. Bydd yn cynnwys yr holl 

ffynonellau yn nhrefn yr wyddor yn ôl cyfenwau. 

 


